
ᐊᐱᖅᑯᑎᐅᒐᔪᑦᑐᑦ ᐱᔾᔪᑎᒋᓪᓗᒋᑦ: ᐊᓯᔾᔨᐅᑎᐅᔪᑦ ᐃᒥᖅᑕᖅᑕᐅᕙᑦᑐᑦ ᐅᓪᓗᕐᓯᐅᑎᖓᒍᑦ

ᐊᐱᖅᑯᑎ 1 – ᖃᓄᐃᒻᒪᑦ ᓄᓇᓕᐸᐅᔭᐃᑦ ᐃᖃᓗᐃᑦ ᐊᓯᔾᔩᔪᒪᓕᓚᐅᖅᐸᑦ ᐃᒥᖅᑕᖅᑏᑦ ᐅᓪᓗᕐᓯᐅᑎᖏᓐᓂᑦ?

ᑭᐅᔾᔪᑎ 1 - ᓄᓇᓕᐸᐅᔭᒃᑯᑦ ᐃᖅᑲᓇᐃᔭᖅᑎᖏᑦ ᑎᓕᔭᐅᓚᐅᕐᒪᑕ ᑲᑎᒪᔨᓂᑦ ᒥᑭᓪᓕᒋᐊᕆᖁᔭᐅᓗᑎᒃ ᐊᑭᓕᑦᓴᕆᔭᖏᓐᓂᑦ ᓄᓇᓕᐸᐅᔭᒃᑯᑦ.  ᓴᓇᔪᓕᕆᔨᒃᑯᑎᒍᑦ, 
ᑮᓇᐅᔭᐃᔭᕈᑎᒋᕙᑦᑕᖏᑦ ᖃᐅᔨᓴᖅᑕᐅᓚᐅᖅᑐᑦ ᓇᐅᒃᑯᑦ ᐱᐅᖏᓐᓂᖃᕐᒪᖔᑕ, ᑮᓇᐅᔭᐃᔭᓗᐊᖅᐸᒻᒪᖔᑕ ᐊᒻᒪ ᓇᐅᒃᑯᑦ ᑮᓇᐅᔭᐃᔭᖏᓂᕐᓴᐅᔪᓐᓇᕐᒪᖔᑕ.  ᐃᒥᕐᒧᑦ ᐊᒻᒪ 
ᑭᓈᓗᓐᓄᑦ ᐱᓕᕆᔾᔪᑎᑦᓴᐃᑦ (ᐊᑭᓕᕐᓱᐃᑎᐅᕙᑦᑐᑦ ᓱᓪᓗᓕᒃᑯᑦ ᐱᔨᑦᓯᕋᕈᑎᓂᑦ ᐊᒻᒪ ᓄᓇᒃᑰᔫᒃᑯᑦ) ᖃᐅᔨᔭᐅᓚᐅᕐᒥᔪᑦ ᐊᑭᓕᑦᓴᖃᖅᐸᓐᓂᖏᓐᓂᑦ $1 ᒥᓕᐊᐸᓗᓐᓂᑦ 
ᐊᕐᕌᒍᓄᑦ ᑕᓪᓕᒪᓄᑦ ᑕᐃᒪᐃᓕᖅᑐᑎᒃ ᐊᕐᕌᒍᑕᒫᑦ.

ᐊᖏᓂᕐᓴᖓ ᐊᑭᓕᑦᓴᐅᑉ ᐱᔾᔪᑎᖃᓗᐊᕐᑐᕆᔭᐅᓯᒪᔪᖅ ᓄᓇᒃᑰᔫᒃᑯᑦ ᐱᔨᑦᓯᕋᕈᑎᒍᑦ. ᑲᑎᒪᔨᓅᖅᑕᐅᓕᓚᐅᖅᑐᑦ ᐱᓕᕆᔾᔪᑎᐅᕙᑦᑐᑦ ᑮᓇᐅᔭᐃᔭᖏᓂᕐᓴᐅᒐᔭᕐᒪᑕᔭ 
ᐊᓯᔾᔨᖅᑕᐅᑉᐸᑕ ᐊᐅᓚᑦᓯᔾᔪᑎᐅᕙᑦᑐᑦ.  ᐃᖅᑲᓇᐃᔭᖅᑎᓄᑦ ᐊᓯᔾᔨᖅᑕᐅᓕᓚᐅᖅᑐᑦ ᐊᒻᒪ ᑲᑎᒪᔩᑦ ᑐᓴᐅᒪᑎᑕᐅᓚᐅᖅᑐᑎᒃ ᖃᓄᐃᓕᖓᓂᐊᓕᕐᓂᖏᓐᓂᑦ ᒪᓕᑦᑐᒋᒃ 
ᐱᓕᕆᔾᔪᑎᒍᑦ ᐊᐅᓚᑦᓯᔾᔪᑎᓂᑦ ᐊᑐᕆᐊᓕᓐᓂᑦ.

ᐊᐱᖅᑯᑎ 2 - ᑭᓱᒥᑦ ᐱᔾᔪᑎᖃᓚᐅᕐᒪᑕ ᑐᑭᑖᕈᑕᐅᔪᕕᓂᕐᓂᒃ ?

ᑭᐅᔾᔪᑎ 2 - ᑐᑭᑖᕈᑕᐅᓚᐅᖅᑐᖅ ᐋᖅᑭᑦᑕᐅᓚᐅᕐᒪᑦ ᐃᓱᒪᕐᓴᕐᓯᐅᕈᑕᐅᓚᐅᖅᑐᓂ ᑭᓯᐊᓂ ᐊᑯᓂ, ᒪᕐᕉᒃ ᐱᔾᔪᑎᐅᓗᐊᓚᐅᖅᑑᒃ ᓇᓗᓇᐃᕈᑎᐅᓚᐅᖅᑐᑎᒃ.  ᐱᔾᔪᑎᐅᓯᒪᔫᒃ 
ᐊᑭᖏᑦ ᐊᒻᒪ ᒪᑭᒪᔾᔪᑎᖏᑦ.

ᓯᕗᓪᓕᕐᒥ, ᐃᒥᖅᑕᐅᑎᕗᑦ ᓴᓇᔭᕆᐊᖃᕐᒪᑕ.  ᓄᓇᓕᐸᐅᔭᒃᑯᑦ ᐊᑭᓕᑦᓴᖁᑎᖏᑦ ᐃᓱᒪᒋᓪᓗᒋᑦ ᓄᑖᓂᑦ ᓱᓇᒃᑯᑖᖅᑖᕈᓐᓇᖏᒻᒪᑕ ᓱᓕ.  ᑭᓯᐊᓂ, ᓄᓇᓕᐸᐅᔭᒃᑯᑦ 
ᒪᑭᒪᑎᑦᓯᓇᓱᐊᕐᓂᐊᖅᑐᑦ ᓱᕋᔾᔭᐃᕐᓯᒪᔫᒥᓗᒋᑦ ᓄᓇᒃᑰᔫᑦ.  ᐊᑕᐅᓯᕐᒥᑦ ᐅᓪᓗᕐᒥᑦ ᐃᓚᖕᖓᐃᓂᐅᔪᖅ ᐃᒻᒪᑦᑕᐅᕙᑦᑐᓄᑦ ᐊᑲᐅᒋᔭᐅᓂᐊᖏᒃᑲᓗᐊᕐᓗᓂ, ᓄᓇᒃᑰᔫᑦ 
ᓱᕋᑦᑐᐃᓐᓈᓘᓕᕐᓂᖅᐸᑕ ᐱᐅᖏᓂᕐᓴᐅᒐᔭᕐᒪᑦ ᐊᑭᑐᓂᕐᓴᐅᓕᕐᓗᑎᒃ ᐊᐅᓚᓇᓱᒋᐊᖏᑕ ᐊᒻᒪ ᐱᓗᐊᔾᔭᐃᕐᓯᒪᑎᒐᓱᒋᐊᖏᑕ.

ᐊᐃᑉᐸᖓ ᐱᔾᔪᑎᐅᔪᖅ ᐊᑭᖏᒍᑦ.  ᐃᒪᖃᖅᑎᑦᓯᓂᖅ, ᓱᓪᓗᓕᒃᑯᑦ ᐊᒻᒪ ᓄᓇᒃᑰᔫᒃᑯᑦ, ᐱᓕᕆᔾᔪᑎᖃᖅᐸᒻᒪᑕ ᐃᒥᕐᒧᑦ ᐊᒻᒪ ᑭᓈᓗᓐᓄᑦ ᐱᓕᕆᔾᔪᑎᑦᓴᓂᑦ.  ᐊᕐᕌᒍᓄᑦ 
ᑕᓪᓕᒪᓄᑦ ᐊᕐᕌᒍᑕᒫᖅ ᐊᑭᓕᑦᓴᖅᑖᖅᐸᓕᖅᑐᑦ $1 ᒥᓕᐊᓐᐸᓗᓐᓂᑦ.  ᐊᑭᓕᑦᓴᓕᐅᓗᐊᖅᐸᑦᑐᑦ ᓄᓇᒃᑰᔫᒃᑯᑦ ᐱᔨᑦᓯᕋᕈᑏᑦ.  ᐊᑭᓕᕆᐊᖃᓗᐊᖅᐸᑦᑐᑦ ᓱᕋᐃᓐᓇᐸᒻᒪᑕ ᐊᒻᒪ 
ᓴᓇᔭᕆᐊᓕᐹᓘᓕᖅᐸᑦᑐᑎᒃ ᓱᕋᓗᐊᔾᔭᐃᕐᓯᒪᓪᓗᒋᑦ ᑭᓯᐊᓂ, ᐊᒻᒪ ᐃᖅᑲᓇᐃᔭᖅᑎᖏᒍᑦ ᐱᔾᔪᑎᖃᓗᐊᖅᐸᒻᒥᔪᑦ.

ᑭᖑᓂᐊᒍᑦ, ᐊᑕᐅᓯᕐᒥᑦ ᐅᓪᓗᕐᒥᑦ ᐃᓚᖕᖓᐃᓪᓗᓂ ᐱᔨᑦᓯᕋᕐᕕᒻᒥᑦ ᓄᓇᒃᑰᔫᑦ ᓴᓇᔭᐅᔪᓐᓇᕐᓯᖃᑦᑕᓂᐊᖅᑐᑦ ᒪᑭᒪᑏᓐᓇᕆᐊᓖᑦ ᐊᒻᒪ ᑕᐃᒪᐃᓪᓗᐊᖅᑐᓂᑦ 
ᐃᒻᒪᑦᑕᐅᖏᓐᓇᖅᑐᑦ ᐃᒻᒪᑦᑕᐅᑐᐃᓐᓇᖃᑦᑕᓂᐊᖅᑐᑦ.

ᑐᑭᑖᕈᑎᒋᓚᐅᖏᓂᑦᑎᓐᓂ ᑕᒪᓐᓇ ᐱᓪᓗᒍ ᐃᓱᒪᕐᓴᕐᓯᐅᕈᑎᖃᓚᐅᖅᑐᒍᑦ ᐊᒥᓱᑲᓪᓛᓗᓐᓂᑦ ᐊᑐᖅᑕᐅᕙᑦᑐᓂᑦ ᐃᓚᒋᔭᐅᓗᑎᒃ ᐃᒥᕐᒥᒃ ᖃᓄᐃᓪᓗᐊᖅᑐᒥᑦ 
ᐊᑐᖅᐸᒻᒪᖔᑕ ᐃᓱᒪᕐᓴᕐᓯᐅᕈᑎᒋᓪᓗᒋᓪᓗ.  ᐅᕙᑦᓯᐊᕈᓂᑦ, ᓄᓇᒃᑰᔫᒃᑯᑦ ᐃᒻᒪᑦᑕᐅᕙᑦᑐᑦ ᐊᑐᓗᐊᖅᐸᑦᑐᑦ ᐊᑕᐅᓯᖅ 115 ᖃᓪᓗᑎᖕᖑᐊᓂᑦ (ᓖᑕᓂᑦ) ᖃᐅᑕᒫᑦ.  
ᖃᑦᑕᐃᑦ ᐊᖏᓂᖏᑦ 2000 ᖃᓪᓗᑎᖕᖑᐊᓂᑦ (ᓖᑕᓂᑦ).  ᐊᓂᕐᕋᓖᑦ ᑕᓪᓕᒪᐅᒍᑎᒃ ᖃᓄᐃᒐᔭᖕᖏᓯᐊᖅᑐᑦ 
ᐃᒻᒪᑦᑕᐅᓚᐅᖏᒃᑲᓗᐊᕈᑎᒃ ᐅᓪᓗᓄᑦ ᒪᕐᕉᓐᓄᑦ ᐱᖓᓱᓄᓪᓘᓐᓃᑦ.  ᐃᖃᓗᓐᓂ ᓱᓕ ᐱᓇᓱᐊᕈᓯᐅᑉ ᐃᓗᐊᓂ 
ᐱᔨᑦᓯᖅᑕᐅᕙᓐᓂᐊᖅᑐᑦ ᐱᖓᓲᔪᖅᑐᓂᑦ (6) ᐅᓪᓗᓂᑦ, ᐊᒥᓱᐊᖅᑎᓂᕐᓴᐅᕙᓪᓗᑎᒃ ᐊᓯᑦᑕ ᓄᓇᓕᐅᔪᓂ 
ᐃᒻᒪᐃᕙᑦᑐᓂᑦ.

ᐊᐱᖅᑯᑎ 3 - ᖃᓄᐃᒻᒪᑦ ᐃᒥᕐᒥᑦ ᐊᑐᖅᐸᑦᑐᑦ ᖃᐅᔨᒋᐊᕐᕕᐅᓯᒪᖕᖏᓚᑦ ?

ᑭᐅᔾᔪᑎ 3 - ᑎᒥᐅᔪᒥ ᐊᖏᔪᖅᑳᒻᒪᕆᐅᔪᖅ ᑐᓴᖅᑎᑦᓯᓚᐅᖅᐸᑦᑐᖅ ᓄᓇᓕᐸᐅᔭᐃᑦ 
ᑲᑎᒪᔨᖏᓐᓂᑦ ᐃᓚᒋᔭᐅᔪᓂᑦ ᖃᐅᑕᒫᖅ ᐊᐅᓚᑦᓯᔾᔪᑎᓄᑦ.  ᐅᖃᐅᓯᐅᕙᑦᑐᑦ ᑕᒪᓐᓇ ᐱᓪᓗᒍ ᐊᒻᒪ 
ᑐᑭᑖᖅᑎᑦᓯᓇᓱᐊᕐᓂᐅᕙᑦᑐᑦ ᐅᖃᐅᓯᐅᕙᓕᕐᒪᑕ ᐃᐳᕈᒥᓂᑦ 2015.  ᐱᓕᕆᔾᔪᑎᐅᒋᐊᓖᑦ ᐊᒻᒪ ᐊᑐᕆᐊᓖᑦ 
ᒪᓕᑦᑕᐅᓯᒪᑦᓯᐊᖅᑐᑦ - ᑭᒃᑯᑐᐃᓐᓇᐃᑦ ᖃᐅᔨᒋᐊᖅᑕᐅᒐᔪᓲᖑᖕᖏᑦᑐᑦ ᐱᔾᔪᑎᖃᖅᑐᓂᑦ ᐊᐅᓚᑦᓯᔾᔪᑎᓂᑦ, 
ᐊᑐᖅᑐᑦᓴᑎᒍᑦ ᑐᑭᑖᕈᑕᐅᒋᐊᓕᓐᓂᑦ.

ᐊᐱᖅᑯᑎ 4 – ᖃᐅᔨᓴᐅᑎᑐᐃᓐᓇᐅᓂᐊᖅᐹ ᐅᕝᕙᓘᓐᓃᑦ 
ᖃᓄᖅᑑᕈᑕᐅᔪᓐᓇᓂᐊᖅᐸ ᑐᑭᑖᕈᑕᐅᓯᒪᔪᖅ ?

ᑭᐅᔾᔪᑎ 4 - ᖃᓄᖅᑑᕈᑎᖃᑦᓯᐊᖅᑐᖅ ᐅᓪᓗᕐᓯᐅᑎᓕᐊᖑᓯᒪᔪᑦ 
ᐊᒻᒪ ᐱᓕᕆᔾᔪᑎᑦᓴᐃᑦ / ᐊᐅᓚᔾᔪᓰᑦ ᐃᒪᓕᕆᓂᒃᑯᑦ ᐃᓚᖓᒍᑦ.  
ᖃᓄᖅᑑᕈᑎᖃᖕᖏᑐᐃᓐᓇᖅᑐᖅ ᐱᔾᔪᑎᒋᓪᓗᒋᑦ ᐃᓚᖕᖓᐃᓂᐅᔪᖅ ᐅᓪᓗᕐᒥᑦ 
ᐱᓇᓱᐊᕈᓯᕐᒥ ᐃᒻᒪᐃᕙᒍᓐᓃᓂᕐᒥᑦ.  ᐊᑐᖅᑕᐅᒋᐊᖃᕐᒪᑦ ᒪᑭᒪᔾᔪᑎᑦᓴᓕᕆᓂᕐᒧᑦ 
ᐊᒻᒪ ᑮᓇᐅᔭᐃᔭᓗᐊᖏᓂᕐᒧᑦ.

ᐊᐱᖅᑯᑎ 5 – ᑐᓴᕐᓯᒪᒐᒪ ᐊᓂᕐᕋᓂ ᓇᒻᒥᓂᖃᖅᑎᐅᔪᑦ 
ᐊᑭᓖᑎᑕᐅᖃᑦᑕᓂᐊᕐᒪᑕ ᑮᓇᐅᔭᓕᐅᖅᑏᑦ ᐊᑭᓕᖅᐸᑦᑕᖏᑕ ᐊᔾᔨᖏᓐᓂᑦ.  
ᑕᒪᓐᓇ ᓱᓕᕚ ?

ᑭᐅᔾᔪᑎ 5 - ᐊᓂᕐᕋᓂ ᓇᒻᒥᓂᖃᖅᑎᐅᔪᑦ ᐊᑭᓖᑎᑕᐅᖏᓐᓇᓲᖑᕗᑦ 
ᑮᓇᐅᔭᓕᐅᖅᑏᑦ ᐊᑭᓕᖅᐸᑦᑕᖏᑕ ᐊᔾᔨᖏᓐᓂᑦ ᐊᓂᕐᕋᖏᓐᓂ ᓇᒻᒥᓂᖃᑐᐊᕐᒪᑕ.  
ᖃᐅᔨᒪᔭᕆᐊᓕᒃ ᐊᔾᔨᒌᖕᖏᔾᔪᑎᖃᕐᒪᑕ ᐊᐅᓚᑦᓯᓂᖅ ᐊᓂᕐᕋᒥ ᓇᒻᒥᓂᕐᒥᑦ, ᓲᕐᓗ 
ᐊᓂᕐᕋᒥ ᐊᓪᓚᕝᕕᖃᕐᓂᖅ ᓇᒻᒥᓂᕆᔭᒧᑦ ᐊᓪᓚᕕᒻᒥᑦ ᐊᓂᕐᕋᖓᓅᖅᑐᖃᖅᐸᓪᓗᓂ 
ᐊᑐᕆᐊᖅᑐᖅᑐᓂᑦ ᐱᔨᑦᓯᕋᕈᑎᓂᑦ ᓲᕐᓗ ᓄᔭᓕᕆᕕᐅᑉᐸᑦ ᐅᕝᕙᓘᓐᓃᑦ 
ᐸᐃᕆᕕᐅᑉᐸᑦ. 

ᐊᓂᕐᕋᓂ ᓇᒻᒥᓂᓕᓐᓂᑦ ᐱᑕᖃᕐᒥᔪᖅ ᑕᐃᔭᐅᓯᒪᔪᓂᑦ ᐱᔾᔪᑎᒋᓪᓗᒋᑦ 
ᐃᖅᑲᓇᐃᔭᖅᑎᓄᑦ ᐱᓕᕆᐊᖑᕙᑦᑐᑦ ᐊᑭᓕᕐᓱᖅᑕᐅᕙᒍᓐᓃᖅᑐᒥᓃᑦ 
ᐊᑭᒋᒋᐊᓕᖏᓐᓂᑦ.  ᐊᕐᕌᒎᓛᖅᑐᒥ ᑲᒪᒋᓛᕈᒪᔭᕗᑦ ᑕᒪᓐᓇ.

ᐊᐱᖅᑯᑎ 6 – ᖃᓄᐃᒻᒪᓪᓕ ᑕᐃᒃᑯᐊ ᓱᓪᓗᓕᒃᑯᑦ ᐃᒪᖃᖅᐸᑦᑐᑦ ᐊᑐᑦᑕᐃᓕᖁᔭᐅᖏᓚᑦ ᐱᔨᑦᓯᕋᕈᑎᓂᑦ ?

ᑭᐅᔾᔪᑎ 6 - ᑕᐃᒪᐃᒃᑲᓗᐊᖅᑎᓪᓗᒋᑦ, ᐃᒥᕐᒥᒃ ᐊᑐᑦᓯᐊᖁᔨᓇᓱᐊᖅᐸᑦᑐᒍᑦ ᖃᓄᑐᐃᓐᓇᖅ ᐃᒪᖃᖅᐸᒃᑲᓗᐊᖅᐸᑕ.  ᑕᒪᓐᓇᐅᑎᓪᓗᒍ, ᓄᓇᒃᑰᔫᒃᑯᑦ ᐃᒻᒪᑦᑕᐅᕙᑦᑐᑦ 
11 ᐳᓴᕆᕙᑦᑕᖏᑦ ᐃᒻᒪᑦᑕᐅᒋᐊᓖᑦ ᐊᒻᒪ ᑭᓈᓗᖃᐅᑎᖏᑦ ᒥᓪᓗᐊᖅᑕᐅᒋᐊᓖᑦ, ᑭᓯᐊᓂ ᐊᑐᖅᐸᑦᑐᑦ 40 ᐳᓴᖏᓐᓂᑦ ᐃᒥᕐᒧᑦ ᑭᓈᓗᓐᓄᓪᓗ ᐱᓕᕆᔾᔪᑎᑦᓴᓂᑦ.  
ᓄᓇᓕᕐᓂᒥᐅᑦ ᐃᒻᒪᑦᑕᐅᕙᑦᑐᑦ ᓄᓇᒃᑰᔫᒃᑯᑦ ᐊᒻᒪ ᓱᓪᓗᓕᒃᑯᑦ ᑕᐃᒫᓪᓗᐊᖅ ᐊᑭᓖᑎᑕᐅᕙᑦᑐᑦ ᐱᔨᑦᓯᕋᕈᑎᓄᑦ.  ᑕᐃᒃᑯᐊ ᓱᓪᓗᓕᒃᑯᑦ ᐃᒪᖃᖅᑎᑕᐅᕙᑦᑐᑦ 
ᐃᑲᔪᓪᓗᐊᐸᑦᑐᑦ ᐊᑭᖏᒍᑦ ᓄᓇᒃᑰᔫᒃᑯᑦ ᐃᒻᒪᑦᑕᐅᕙᑦᑐᓂᑦ.

ᐊᐱᖅᑯᑎ 7 - ᐃᓱᒪᕐᓴᕐᓯᐅᕈᑕᐅᓂᐊᖅᐹᑦ ᐃᓐᓇᑐᖃᐃᑦ ᐅᕝᕙᓘᓐᓃᑦ ᐃᓄᓕᕆᔨᑉᐸᑦᑐᑦ ᐃᑲᔪᖅᑕᐅᒋᐊᖃᕐᓂᖏᑦ ᐊᓯᔾᔨᕐᓂᐅᔪᖅ ᐱᓪᓗᒍ ?

ᑭᐅᔾᔪᑎ 7 - ᐊᒥᓲᓂᕐᓴᐃᑦ ᓇᔪᒐᖃᖅᑎᑕᐅᕙᑦᑐᑦ ᐃᓄᓕᕆᔨᑉᐸᓐᓂᖏᑦ ᐃᓪᓗᓕᕆᔨᕐᔪᐊᒃᑯᑦ ᓇᔪᒐᖁᑎᖏᓐᓂ.  ᓄᓇᕘᒥ ᐃᓪᓗᓕᕆᔨᕐᔪᐊᒃᑯᑦ ᐱᔨᑦᓯᕋᐅᑕᐅᔪᑦ 
ᓄᓇᓕᐸᐅᔭᒃᑯᓐᓂᑦ ᑕᒪᒃᑯᐊ ᐱᓪᓗᒋᑦ; ᑕᒪᓐᓇ ᐱᔾᔪᑎᒋᓪᓗᒍ, ᓄᓇᓕᐸᐅᔭᒃᑯᑦ ᓄᓇᕘᑉ ᐃᓪᓗᓕᕆᔨᕐᔪᐊᒃᑯᖏᓐᓂᑦ ᐅᖃᖃᑎᖃᖅᐸᑦᑐᑦ ᑕᒪᒃᑯᐊ ᓇᔪᒐᐃᑦ ᐱᓪᓗᒋᑦ.

ᑕᐃᒃᑯᓄᖓ ᓇᒻᒥᓂᖁᑎᓕᓐᓄᑦ ᓇᔪᒐᕐᒥᓂᒃ, ᓇᒻᒥᓂᖅ ᐊᐅᓚᑦᓯᔭᕆᐊᓖᑦ ᖃᓄᖅ ᐃᒥᕐᒥᒃ ᐊᑐᕐᓂᐊᕐᒪᖔᕐᒥ.  472-ᖑᔪᑦ ᐊᑦᑐᖅᑕᐅᓂᐊᖅᑐᑎᒃ ᐊᓯᔾᔨᖅᑐᒧᑦ, 47 
ᐃᓪᓗᓕᕆᔨᒃᑯᑦ ᐃᓪᓗᖁᑎᒋᔭᖏᑦ.

ᐊᐱᖅᑯᑎ 8 - ᓄᓇᓕᐸᐅᔭᒃᑰᑦ ᐅᕙᓐᓂᒃ ᐃᑲᔪᕋᔭᖅᐹᑦ ᐊᖏᓂᕐᓴᒥᑦ ᖃᑦᑕᑖᕆᐊᖃᕐᓂᕈᒪ ?

ᐅᔾᔪᑎ 8 - ᑮᓇᐅᔭᖅᑕᓕᒃ ᑕᒪᒃᑯᓄᖓ ᐊᑐᖅᑐᑦᓴᓂᑦ ᐊᓂᕐᕋᓂ ᓴᓇᒋᐊᕈᑎᑦᓴᓂᑦ, ᖃᑦᑕᓄᓪᓗ ᓄᓇᕘᑉ 
ᐃᓪᓗᓕᕆᔨᕐᔪᐊᒃᑯᖏᓐᓂᒃ ᐱᕕᑦᓴᐅᑐᐃᓐᓇᕆᐊᓕᓐᓂᑦ ᐊᓂᕐᕋᓕᓐᓄᑦ.  ᐊᓂᕐᕋᖃᖅᑏᑦ ᑕᒪᑦᓱᒥᖓ 
ᓇᒻᒥᓂᖅ ᖃᐅᔨᒋᐊᕆᐊᓕᐅᔪᑦ.

ᒪᓕᑦᑐᒋᑦ ᐃᒻᒪᐃᔾᔪᑎᓂᑦ ᐱᓕᕆᔾᔪᑎᐅᖃᑦᑕᕐᓯᒪᔪᑦ ᖃᓄᑎᒋ ᑕᑕᑕᐊᕙᓐᓂᖏᓐᓄᑦ, ᐃᓚᖏᑦ 
ᐊᓂᕐᕋᕆᔭᐅᔪᑦ ᐊᑦᑐᖅᑕᐅᔾᔮᖏᓯᐊᖅᑐᑦ ᐊᓯᔾᔨᐅᑎᒧᑦ ᐊᒻᒪ ᖃᑦᑕᖏᑦ ᓈᒻᒪᑦᑐᑎᒃ.

ᐊᐱᖅᑯᑎ 9 - ᓇᓗᓇᐃᕆᐊᓚᐅᕐᓯᐅᒃ ᖃᓄᐃᒻᒪᑦ ᓇᓗᓇᐃᒃᑯᑕᖅ ᑕᑕᓐᓂᐅᓴᓂᕐᒥᑦ ᖃᑦᑕᓂ 
ᐊᑐᖅᑕᐅᕙᒻᒪᖔᖅ.

ᐅᔾᔪᑎ 9 - ᐅᖃᐅᓯᐅᓚᐅᖅᑎᓪᓗᒋᑦ ᐊᓯᔾᔨᐅᑎᐅᔪᑦ ᐱᔨᑦᓯᕋᕈᑎᒍᑦ, ᐊᒻᒪ ᓯᕗᓂᐊᓂ 
ᐱᒋᐊᖅᑕᐅᓚᐅᖏᓐᓂᖓᓂ, ᓄᓇᓕᐸᐅᔭᒃᑯᑦ ᖃᐅᔨᒪᓕᓚᐅᕐᒪᑕ ᓄᓇᓕᓐᓂᒥᐅᑕᓂᑦ ᑐᓴᖅᐸᑦᑐᑎᒃ 
ᖃᓄᑐᐃᓐᓇᑦᓯᐊᖅ ᐋᖅᑭᑦᓯᓯᒪᕙᒻᒪᑕ ᖃᑦᑕᖏᓐᓂ ᐳᑦᑕᔪᕈᓗᓐᓂᑦ.  ᑕᒪᓐᓇ ᐱᓪᓗᒍ, 
ᐱᓕᕆᔾᔪᑎᒋᕙᑦᑕᕗᑦ ᐊᓯᔾᔨᕐᓯᒪᓕᖅᑕᕗᑦ.

ᐃᓚᖏᑦ ᐊᓂᕐᕋᖃᖅᑎᐅᔪᑦ ᐋᖅᑭᑦᓯᓯᒪᕙᒻᒪᑕ ᑕᑕᓗᐊᔾᔭᐃᒃᑯᑎᖏᓐᓂᑦ ᓇᓗᓇᐃᕐᓯᖁᓪᓗᒋ ᖃᑦᑕᖏᑦ 
ᐃᒪᖃᕈᓐᓃᓕᕋᐃᑉᐸᑕ, ᐊᓯᖏᑦ ᐋᖅᑭᑦᓯᓯᒪᕙᑦᑐᑎᒃ ᐃᓗᐊᓅᕈᓐᓇᖏᓪᓗᓂ ᐃᒪᖅ ᓱᓪᓗᓕᐅᑉ 
ᐊᒻᒪ ᐃᓚᖏᑦ ᓇᓗᓇᐃᒃᑯᑎᖃᖕᖏᓯᐊᒻᒪᕆᑦᑐᑦ.  ᑕᐃᒪᐃᓐᓂᖏᓐᓄᑦ ᐊᒥᓱᑲᓪᓚᐃᑦ ᖃᑦᑕᐃᑦ 
ᐃᒻᒪᑦᑕᐅᓕᕿᖅᑖᕙᑦᑐᑎᒃ ᐃᒪᑭᑦᑐᑯᓘᓪᓗᑎᒃ, ᓈᒻᒪᑦᑐᓂᑦ ᐃᒻᒪᑦᑕᐅᓯᒪᒐᓗᐊᕋᒥᒃ ᐅᓪᓗᒐᓚᓐᓄᑦ ᓈᒻᒪᑦᑐᒥᑦ.

ᐃᒻᒪᐃᕙᑦᑐᑦ ᑕᑕᑦᑐᒍ ᐃᒻᒪᑦᑕᐅᕙᑦᑐᑦ ᖃᑦᑕᖏᑦ ᑕᑕᑕᐅᖃᑦᑕᖁᓪᓗᒋᑦ ᐃᒻᒪᑦᑕᐅᒐᐃᒻᒪᑕ, ᑕᒪᐅᓇ ᐃᒪᖃᕈᓐᓇᓛᖏᑎᒍ ᐃᒻᒪᑦᑕᐅᕙᑦᑐᑎᒃ.  ᐊᒥᓱᓂ ᐃᓪᓗᓂ, ᑕᒪᓐᓇ 
ᐱᔾᔪᑕᐅᖏᑦᑐᖅ, ᓇᓗᓇᐃᒃᑯᑎᖏᑦ ᖃᐅᒪᐃᑦ ᓇᓗᓇᐃᔭᐃᕙᒻᒪᑕ ᖃᑦᑕᖏᑦ ᑕᑕᒻᒪᑕ ᐊᒻᒪ ᑕᒪᐅᓇ ᑕᑕᓗᐊᔾᔭᐃᕐᓯᒪᒋᐊᖃᖅᐸᖏᑦᑐᑦ.  ᐊᐅᓚᑦᓯᔩᑦ ᐃᖅᑲᓇᐃᔭᖅᑏᑦ 
ᖃᐅᔨᒪᒐᓗᐊᕐᒪᑕ ᐃᓚᖏᑦ ᐃᓪᓗᐃᑦ ᑕᐃᒪᐃᓕᖓᒋᐊᑕ ᖃᐅᔨᓴᐅᑎᖏᒍᑦ, ᐅᖃᐅᔾᔭᐅᓯᒪᔪᑦ ᑕᒪᑦᓱᒥᖓ ᐱᓕᕆᔾᔪᑎᖃᖁᔭᐅᕙᑦᑐᑎᒃ (ᓲᕐᓗ ᖃᐅᔨᒋᐊᖅᐸᓪᓗᑎᒃ 
ᖃᐅᒪᓂᒃ ᓇᓗᓇᐃᒃᑯᑎᓂᑦ) ᐊᓂᕐᕋᓂ ᐊᓂᕐᕋᖃᖅᑎᐅᔪᑦ ᑐᑭᓯᑎᑕᐅᓚᐅᖏᓐᓂᖏᓐᓂ ᐱᔾᔪᑎᖃᕐᓗᑎᒃ ᐳᑦᑕᔪᕈᓗᓐᓂᑦ.

ᓯᕗᓂᑦᓯᐊᑎᓐᓂ ᐊᓂᕐᕋᖃᖅᑎᓂᑦ ᐱᓕᕆᖃᑎᖃᓛᕈᒪᒐᓗᐊᖅᑐᒍᑦ ᖃᓄᖅ ᐊᑐᖅᑕᐅᒋᐊᖃᕐᒪᖔᑕ ᑕᑕᓗᐊᔾᔭᐃᒃᑯᑎᓄᑦ ᖃᐅᔨᓴᐅᑏᑦ ᐊᒻᒪ ᐊᓂᕐᕋᖃᖅᑎᐅᓂᓂ 
ᒪᓕᓪᓗᓂᐅᒃ ᖃᑦᑕᖏᓐᓂᒃ ᑲᒪᑦᓯᐊᕆᐊᖃᕐᒪᑕ.  

ᐊᐱᖅᑯᑎ 10 - ᖃᓄᕐᓕ ᐱᐅᕐᓱᐊᕈᓐᓇᕐᓂᐊᕋᒪ ᐃᒥᕐᒥᒃ ᐅᓪᓗᓂ ᐃᒻᒪᑦᑕᐅᖏᒐᐃᒍᒪ ?

ᑭᐅᔾᔪᑎ 10 - ᓄᓇᓕᓐᓂᒥᐅᑕᐃᑦ ᐱᐅᕐᓱᐊᕈᓐᓇᖅᑐᑦ ᐃᒥᕐᒥᒃ ᐅᕕᓂᓐᓂᐊᐸᓪᓗᑎᒃ ᕿᓚᒥᐅᓂᕐᓴᖅ, ᐅᕕᓂᓐᓂᐊᕕᒻᒥ ᐅᕕᓂᓐᓂᐊᐸᓐᓂᓪᓗᓯ, ᐊᓐᓄᕌᓂᑦ 
ᖃᑦᓰᓐᓇᐅᓂᕐᓴᓂᑦ ᐅᐊᓴᖅᐸᓪᓗᓯ ᐊᒻᒪ ᓂᕐᕆᑎᓐᓂᑦ. 

ᐊᐱᖅᑯᑎ 11 - ᐃᒪᖃᕈᓐᓃᑕᕐᓂᕈᒪᓕ ?

ᑭᐅᔾᔪᑎ 11 - ᐅᖄᓚᒍᓐᓇᖅᑐᓯ ᑭᓯᐊᓂ $250-ᓂᑦ ᐊᑭᓖᒋᐊᖃᕋᔭᖅᑐᒥ ᑭᖑᓂᐊᒍᑦ ᐊᑭᓕᖅᑕᐅᕙᑦᑐᓂᑦ, ᑭᓯᐊᓂ ᑕᒪᓐᓇ ᐊᑐᓕᖅᑕᐅᒋᐊᓚᐅᕐᓯᒪᒻᒪᓂᑦ 
ᐊᓯᔾᔨᐅᑎᐅᓯᒪᔪᖅ ᐋᒐᓯᒥᓂᒃ ᒪᕐᕉᓐᓄᑦ ᐅᖄᓚᕕᐅᓚᐅᖅᑐᒍᑦ ᐃᒻᒪᑦᑕᐅᔪᒪᔪᓄᑦ ᐱᖓᑦᓯᕐᒥ.

ᐊᐱᖅᑯᑎ 12 – ᐊᓯᔾᔨᖅᑕᐅᔪᒪᑕᓂᑦ, ᑕᑯᖃᑦᑕᓕᖅᑕᒃᑲ ᓄᓇᒃᑰᔫᑦ ᐊᑯᓂᐅᓂᕐᓴᖅ 
ᐃᖅᑲᓇᐃᔭᖅᑎᓪᓗᒋᑦ ᓇᒡᒋᔾᔭᐅᓂ ᐊᒻᒪ ᑎᓴᒻᒥᕐᓂ ᐊᒻᒪ ᕿᑲᕐᓇᐅᑎᓪᓗᒍ ᐃᒻᒪᐃᓯᒪᓪᓗᑎᒃ.  
ᑕᒪᐅᓇᓖᑦ ᑮᓇᐅᔭᐃᔭᕐᓂᕐᓴᐅᓕᖏᒻᒪᑖ ᐃᖅᑲᓇᐃᔭᖅᑎᓄᑦ ?

ᑭᐅᔾᔪᑎ 12 - ᐋᒡᒐ, ᑮᓇᐅᔭᐃᔭᓗᐊᖏᑦᑐᑦ ᐃᖅᑲᓇᐃᔭᖅᑎᓄᑦ.  ᐱᓕᕆᔾᔪᑎᐅᕙᑦᑐᖅ ᐊᓯᔾᔨᖏᑉᐸᑦ 
ᑮᓇᐅᔭᐃᔭᕐᓂᕐᓴᐅᓂᐊᖅᑐᒍᑦ ᐊᐅᓚᑦᓯᔾᔪᑎᓄᑦ ᑮᓇᐅᔭᐃᔭᖏᓂᕐᓴᐅᓕᕐᓗᑕᓗ ᐅᕙᑕᐃᕈᑎᓄᑦ 
ᕿᑲᕐᓇᐅᑎᓪᓗᒍ ᐃᒻᒪᐃᔪᖃᕐᓂᖅᐸᑦ.  ᕿᒥᕐᕈᐊᓚᐅᖅᑐᒍᑦ ᐊᑐᖅᑕᐅᔪᓐᓇᖅᑐᓂᑦ ᐊᔾᔨᒌᖏᑦᑐᓂᑦ 
ᑐᑭᑖᕈᑎᒋᓚᐅᕐᓇᒍ ᑕᒪᓐᓇ.

ᐅᕙᑕᐃᕈᑎᓄᑦ ᐊᑭᓕᐅᑕᐅᒐᔪᑦᑐᑦ ᐃᒥᖅᑕᐅᑏᑦ ᓱᕋᑦᓯᒪᑎᓪᓗᒋᑦ $95,000-ᓃᑉᐸᑦᑐᑦ. 
ᐃᒻᒪᐃᖃᑦᑕᕐᓂᐊᕈᑦᑕ ᕿᑲᕐᓇᐅᑎᓪᓗᒍ ᐅᓪᓗᓂ 12-ᓂ ᐊᕐᕌᒎᑉ ᐃᓗᐊᓂ ᐊᑭᓖᖃᑦᑕᕋᔭᖅᑐᒍᑦ 
$25,000-ᓂᑦ ᖃᑦᓰᓐᓇᐅᓂᕐᓴᐅᓪᓗᐊᖅᑐᑦ ᒫᓐᓇ ᐊᑭᓕᖅᑕᐅᕙᑦᑐᓂᑦ.

ᐊᒻᒪᑦᑕᐅᖅ, ᐱᖓᑦᓯᕐᓂ ᐃᒻᒪᐃᖃᑦᑕᕈᓐᓃᖅᐸᑕ, ᓄᓇᓕᐸᐅᔭᒃᑯᑦ ᐃᖅᑲᓇᐃᔭᖅᑎᓄᑦ 
ᐊᑭᓕᐅᑎᑦᓴᐅᒐᔭᖅᑐᑦ ᐃᓚᖕᖓᓂᐊᖅᑐᑦ $156,500-ᖏᓐᓃᑦᑐᓂᑦ ᐊᕐᕌᒎᑉ ᐃᓗᐊᓂ, ᐊᒻᒪ 
ᒪᑭᒪᑎᑦᓯᕙᓪᓗᑎᓪᓗ ᐊᔪᕐᓇᖏᑦᑐᒃᑯᑦ ᓄᓇᒃᑰᔫᖁᑎᑦᑎᓐᓂ ᐊᑭᓕᕐᓱᖏᓪᓗᒋᑦ ᐊᒥᓱᓂᑦ.

ᐋᒐᓯᐅᑎᓪᓗᒍ ᒪᕐᕈᐃᓐᓇᐅᑲᐃᓐᓇᔪᒻᒪᑎᒃ ᐃᒥᖅᑕᐅᑏᒃ ᓱᕋᑦᓯᒪᑎᓪᓗᒍ ᐃᓚᖓᑦ.  ᐅᓪᓘᑉ ᐃᓗᐊᓂ ᐊᑯᓂᐅᓂᕐᓴᖅ ᐃᖅᑲᓇᐃᔭᕆᐊᖃᖅᐸᓚᐅᖅᑐᑦ ᐃᖅᑲᓇᐃᔭᖅᑏᑦ.  
ᑭᓯᐊᓂ ᑕᐃᒪᖕᖓᓂᑦ ᐊᐅᓚᔾᔪᓯᐅᕙᓚᐅᖅᑐᒧᑦ ᐅᑎᕐᓯᒪᓕᖅᑐᒍᑦ ᐱᖓᑦᓯᕐᓂ ᐃᒻᒪᐃᕙᒐᑕ, ᐅᓪᓗᓂ ᐃᖅᑲᓇᐃᔭᑯᑖᖏᓂᕐᓴᐅᕙᖕᖏᑦᑐᑦ ᐅᕙᑕᐃᖏᓂᕐᓴᐅᕙᓕᖅᑐᑎᓪᓗ. 

ᐊᐱᖅᑯᑎ 13 – ᐃᖅᑲᓇᐃᔮᕆᔭᓃᒃ ᐊᓯᐅᔨᔪᖃᓚᐅᖅᐸ ᐅᓪᓗᕐᓯᐅᑎᖓ ᐊᓯᔾᔨᓚᐅᕐᒪᓂᑦ ᐃᒥᖅᑕᐃᕙᓐᓂᖏᑦ ?

ᑭᐅᔾᔪᑎ 13 - ᐋᒡᒐ.  ᐃᓚᖏᑦ ᐃᖅᑲᓇᐃᔭᑲᐃᓐᓇᐸᑦᑐᑦ ᐅᓪᓗᕐᓯᐅᑎᒃᑯᑦ ᐃᖅᑲᓇᐃᔭᖅᐸᑦᑕᖏᑦ ᐃᓱᓕᓚᐅᖅᑐᑦ ᐊᒻᒪ ᐃᖅᑲᓇᐃᔭᖅᑎᑖᕆᑐᐃᓐᓇᕐᓇᒋᑦ, 
ᐃᖅᑲᓇᐃᔭᖅᑎᖃᕈᒪᓕᓚᐅᕋᑦᑕ ᓈᒻᒪᑦᑐᓂᑦ ᐱᔨᑦᓯᕋᐅᑕᐅᒋᐊᓕᓐᓄᑦ, ᑕᒪᐅᓇᓕ ᓱᓕ ᐃᖅᑲᓇᐃᔭᑲᐃᓐᓇᐸᑦᑐᑦ ᐃᓛᓐᓃᓇᒃᑯᑦ.

ᐊᐱᖅᑯᑎ 14 – ᓄᓇᓕᐸᐅᔭᐃᑦ ᐱᖁᔭᕐᔪᐊᖏᑎᒍᑦ ᐊᓯᔾᔩᒋᐊᖃᕋᓗᐊᕋᑦᓰ ᖃᐅᔨᒋᐊᓚᐅᖏᓪᓗᓯ ᖃᐅᔨᒋᐊᕆᐊᓕᓐᓂᑦ ?

ᑭᐅᔾᔪᑎ 14 - ᐃᓱᒪᕐᓱᖅᑐᒍᑦ ᐊᐅᓚᑦᓯᔾᔪᑎᒍᑦ ᑐᑭᑖᕈᑕᐅᓯᒪᓂᖓ ᐱᓪᓗᒍ ᐊᒻᒪ ᓄᓇᓕᐸᐅᔭᒃᑯᑦ ᐱᔪᓐᓇᐅᑎᖃᑦᓯᐊᕐᓂᖏᓐᓂᑦ ᑕᒪᓐᓇ ᐱᓪᓗᒍ.  ᓄᓇᓕᐸᐅᔭᐃᑦ 
ᑲᑎᒪᔨᖏᓐᓂᑦ ᖃᐅᔨᒋᐊᕈᑕᐅᓚᐅᖅᑐᑎᒃ ᐱᓕᕆᐊᖑᓕᓚᐅᖅᑐᑦ.

ᐊᐱᖅᑯᑎ 15 – ᖃᓄᑎᒋ ᓄᓇᓕᐸᐅᔭᒃᑯᑦ ᑮᓇᐅᔭᐃᔭᖏᓂᕐᓴᐅᓂᐊᓕᖅᐸᑦ ?

ᐅᔾᔪᑎ 15 - ᐃᒥᕐᒧᑦ ᑭᓈᓗᓕᕆᔾᔪᑎᓄᑦ ᐊᑐᖅᑐᑦᓴᐃᑦ ᐊᐅᓚᑦᓯᔾᔪᑎᐅᓯᒪᓕᕐᒪᑕ 
ᐊᕐᕌᒍᑕᒫᖅ $1 ᒥᓕᐊᓂᑦ ᐊᒥᒐᕐᓯᐸᑦᑐᑎᒃ ᐊᕐᕌᒍᓂ ᑕᓪᓕᒪᓂ (5).  
ᐃᖅᑲᓇᐃᔭᖅᑎᓄᑦ ᕿᓂᕈᑕᐅᓕᓚᐅᖅᑐᑦ ᓇᐅᒃᑯᑦ ᑮᓇᐅᔭᐃᔭᖏᓂᕐᓴᐅᔪᓐᓇᕐᒪᖔᑕ.  
ᒪᕐᕉᓐᓂᒃ ᐱᔾᔪᑏᓐᓂᒃ ᓴᖅᑮᓚᐅᖅᑐᑦ ᐃᖅᑲᓇᐃᔭᕐᕕᐅᔪᑦ ᑕᑯᒋᐊᖅᑕᐅᒻᒪᑕ.  
ᓯᕗᓪᓕᖅ ᓄᓇᓕᐸᐅᔭᒃᑯᑦ ᐊᐅᓚᑦᓯᔾᔪᑎᓂᑦ ᖁᕝᕙᕆᐊᕆᑐᐃᓐᓇᕆᐊᖃᑦᓯᐊᓕᕐᒪᑕ 
ᒪᑭᒪᔾᔪᑎᓕᕆᕙᒐᑎᒃ ᖃᐅᑕᒫᑦ ᓄᓇᒃᑰᔫᓂᑦ ᐃᒥᖅᑕᐅᑎᓂᑦ.  ᑮᓇᐅᔭᒃᑯᑦ 
ᐅᓗᕆᐊᓇᕈᓐᓇᖅᑐᖅ ᑭᓯᐊᓂᑦᑕᐅᖅ ᐱᔨᑦᓯᕋᕈᑎᒃᑯᑦ ᐊᑐᖅᑐᒻᒪᕆᐅᔪᖅ.  ᒫᓐᓇᒃᑯᓪᓕ, 
ᐅᕙᑕᐃᕈᑎᐅᕙᑦᑐᑦ $48,000-ᖑᕙᑦᑐᑦ ᐊᒻᒪ $95,000-ᐸᑦᑐᑎᒃ ᓴᓇᒋᐊᕈᑎᑦᓴᑦ 
ᐃᒥᖅᑕᐅᑎᑐᐃᓐᓇᕐᓄᑦ.  ᒪᑭᒪᔾᔪᑎᓕᕆᕙᓪᓗᒋᑦ ᓄᓇᒃᑰᔫᖁᑎᕗᑦ ᐱᖓᑦᓯᕐᓂ, 
ᑕᒪᒃᑯᓂᖓ ᐃᓚᖕᖓᐃᔾᔪᑎᒋᔪᒪᓂᐊᖅᑕᕗᑦ.

ᐊᐃᑉᐸᖓ ᐱᐅᑎᓯᒋᐊᕆᐊᓕᒃ ᐱᔨᑦᓯᕋᕈᑕᐅᕙᓐᓂᖏᑦ ᖃᓄᖅ.  ᐊᑕᐅᓯᕐᒥᑦ ᐅᓪᓗᕐᒥᑦ 
ᐱᓇᓱᐊᕈᓯᐅᑉ ᐃᓗᐊᓂ ᐱᔨᑦᓯᕋᖅᐸᖏᓪᓗᑎᒃ, $156,500-ᖏᓐᓃᑦᑐᓂᑦ ᑮᓇᐅᔭᓂᑦ 
ᐊᑐᖕᖏᓂᕐᓴᓪᓗᐊᖑᓂᐊᖅᑐᒍᑦ.  ᐃᓱᒪᒋᔭᐅᔪᑦ ᑮᓇᐅᔭᐃᔭᕈᑕᐅᖏᓂᕐᓴᐅᔪᑦ 
ᓱᕋᔾᔭᐃᑎᑦᓯᓯᒪᓂᖅ ᐱᓕᕆᔾᔪᑎᓂᑦ ᐃᓚᐃᖕᖓᐃᑲᓐᓂᕈᑎᐅᓂᐊᕐᓂᖏᓐᓂᑦ.

ᖃᐅᔨᒪᒐᑦᑕ ᐊᑭᑭᓪᓕᒋᐊᕆᔭᕆᐊᖃᓕᕐᓂᑎᓐᓂᑦ ᐊᒻᒪ ᖁᔭᓐᓇᒦᖅᑐᒋᑦ 
ᐃᖃᓗᓐᓂᒥᐅᑕᐃᑦ ᑐᑭᓯᑦᓯᐊᕐᓂᖏᓐᓂᑦ ᑮᓇᐅᔭᐃᔭᖏᓂᕐᓴᐅᔪᒪᓂᐊᕈᑦᑕ 
ᑲᑐᔾᔨᖃᑎᒌᓪᓗᑕ ᐱᓕᕆᖃᑎᒌᒋᐊᖃᕋᑦᑕ. 

ᐊᐱᖅᑯᑎ 16 – ᐱᑐᐃᓐᓇᐅᖏᔾᔪᑎᖃᖅᐹᑦ ᐃᒥᕐᒧᑦ ᖃᑦᑕᐃᑦ 
ᖃᓄᐃᓪᓗᐊᕆᐊᖃᕐᓂᖏᓐᓂᑦ ᐃᓪᓗᓐᓂ ?

ᑭᐅᔾᔪᑎ 16 – ᐋᒡᒐ, ᐱᑐᐃᓐᓇᐅᑎᑦᓯᕙᖕᖏᑦᑐᒍᑦ ᐃᒥᒃᑯᕕᒋᔭᐅᔪᒪᔪᓂᑦ 
ᖃᑦᑕᓂᑦ ᖃᓄᐃᓪᓗᐊᕆᐊᖃᕐᓂᖏᓐᓂᑦ ᐃᓪᓗᓂ.  ᓱᓇᓕᒫᓄᑦ ᐸᕐᓇᐅᑎᒥ 
ᑎᑎᕋᕐᓯᒪᔪᖃᖅᑑᒐᓗᐊᖅ ᓄᑖᓂᑦ ᐃᓪᓗᓕᐅᖅᑐᖃᔾᔮᔪᓐᓃᕐᒪᑦ ᓄᓇᒃᑰᔫᒃᑯᑦ 
ᐃᒻᒪᑦᑕᐅᔭᕆᐊᓕᓐᓂᑦ ᖃᐅᑕᒫᑦ 2000 ᖃᓪᓗᑎᖕᖑᐊᓂᑦ (ᓖᑕᓂᑦ) ᐅᖓᑖᓄᑦ.  
ᖃᑦᑕᐃᑦ ᖃᓄᐃᓪᓗᐊᕆᐊᖃᕐᒪᖔᑕ ᐅᖃᕐᓯᒪᖕᖏᑦᑐᑦ.

ᐊᐱᖅᑯᑎ 17 – ᑭᒃᑯᓐᓄᑦ ᖃᐅᔨᒋᐊᕈᓐᓇᖅᑯᖓ ᐃᓱᒫᓘᑎᒃᑲ ᐱᓪᓗᒋ ?

ᑭᐅᔾᔪᑎ 17 – ᓴᓇᔪᓕᕆᔨᒃᑯᑦ ᐅᖄᓚᕕᐅᔪᓐᓇᖅᑐᑦ 979-5630.


